
					ఈ పుట అచ్చుదిద్దబడ్డది




	క.	
నీమీఁదిప్రేమమున నిం, దోమునివర విలిచియుందు నుర్వి జనులచే

నేమమునఁ బూజగొనుచు మ, ఱే మిఁక దుర్లభము జనుల కిలఁ గల దరయన్.

	క.	
నారద యిమ్ముక్తిసర, స్తీరంబునఁ జేయుజప ముచితదానంబుం

బేరిమి నప్పుడె జనులకు, సారం బైనట్టిఫలము సమకూర్చుఁజుమీ.

	సీ.	
విను మింక మాటలు వేయు నేల మునీంద్ర, గురుతల్పగసురాపగోఘ్నమాతృ

హులుఁ బరదారరతులు భ్రూణహులును బ్ర, హ్మఘ్నులుఁ గనకాపహరణు లాది

గలమహాపాతకు లెలమి నీసరసీద్వ, యంబున స్నానంబు లాడిరేని

యప్పుడే వారు ఘోరాఘనిర్ముక్తులై, సురుచిరైశ్వర్యంబు సుతసమృద్ధి



	 







	తే.	
యాయురారోగ్యసంపద యతిశయిల్ల, నంత్యమున విష్ణులోకసౌఖ్యానుభవని

రంతరామోదమేదురస్వాంతు లగుచు, నలరుచుందురుసుమ్ము తథ్యంబు గాఁగ.

	వ.	
అని యిట్లు భగవంతుం డానతిచ్చిన నారదుం డమ్మహానుభావున కిట్లని విన్నవించె.

	తే.	
అభవ మద్భావమాలిన్య

మపహరించు, కొఱకు నీ విలఁ బ్రఖ్యాతి మెఱయ నిందు

భావనారాయణస్వామి వై వసించి, యున్నవాఁడవుగద భువనోపకృతిగ.



	 58







	తే.	
రమ్యపాదపనివహవిరాజితంబు, పావనం బైనయీసరోవరతటమున

రూఢి మీఱంగ నర్చాస్య రూపమునను, వనజలోచన నీ వుండవలయుఁజుమ్మి.

	వ.	
అయిన నిన్నుఁ బ్రతిస్థాపితుం జేసెదనని యుత్సహించెద దానంజేసి నాకు నిద్దోపంబు

పరిహరం బగు భవత్కటాక్షవిక్షేపంబునఁ బ్రసిద్ధుండ నగుదుఁగదా యని విన్నవించిన

జనార్దనుండు వెండియు నతని కిట్లనియె.

	తే.	
మున్న చెప్పితిఁ బన్నగముఖ్యుఁ డైన, యయ్యనంతుని కిమ్మాట నెయ్య మలర

నట్లు గావున నిచ్చోట నధివసింతు, నట్లె కావింపు మిఁక మునీంద్రాగ్రగణ్య.

	వ.	
అని యాశ్రితాధీనవర్తనుం డగుగరుడధ్వజుం డానతిచ్చిన లోకానందకరం బైనవాక్యం

బఖిలంబు నాకర్ణించి పరితుష్టుఁ డగుచు నమ్మునిశ్రేష్ఠుండు ప్రతిష్ఠావిధానంబుఁ బ్రయ

త్నంబు సేసె నని శౌనకున కగస్త్యుం డెఱింగించినఁ గ్రమ్మఱ నతం డతని కిట్లనియె.

నారదుఁడు భావనారాయణునిఁ బ్రతిష్ఠ సేయుట

	క.	
ఆరయ నఖిలజ్ఞుం డగు, నారదమునివరుఁడు భావనారాయణు ల

క్ష్మీరమణీరమఃణునిఁ దా, నేరేతిఁ బ్రతిష్ఠ సేసె నెఱిఁగింపఁగదే.

		 ఈ పేజీలో చివరి మార్పు 5 డిసెంబరు 2022న 00:19కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

